
“તુરતમાં.”

“કોની જોડે ? ઓહ, હાં, યાદ આવ્યું : ડેપ્યુટી મિ. પંડિતનાં પુત્રી મિસ સરસ્વતી જોડે.”

“ડેપ્યુટીની દીકરી છે એટલા માટે જ નહીં.”

“ત્યારે ?”

“એના દેહપ્રાણના સૌંદર્યને માટે.”

“વારુ ! વારુ !” આધેડ ગોરો આ યુવાનની બેવકૂફી પર રમૂજ પામ્યો. “જેમ બને 
તેમ જલદી પતાવો. ન્યાયાધિકારીના પદ પર સારા લગ્નની એક ઊંડી અસર પડે છે.”

“તમારા આશીર્વાદ.”

“તમે તમારે સ્થાને જ રહેજો, હું ખબર આપીશ. આ નિમણૂકની વાત હમણાં
કોઈને કહેવાની નથી.” એટલું કહ્યા પછી એણે ઉમેરો કર્યો : “કોઈને નહીં, અર્થાત્ એક સિવાય કોઈને નહીં, હાં કે ?”

પોતાને પોલિટિકલ સેક્રેટરીએ રાજકોટમાં રોકાવાનું કહ્યું એ ભાવતી વાત બની.
સ્ટેશનેથી પોતે સીધેસીધો જ આ મુલાકાત પતાવવા ગયો હતો. ઓચિંતા જઈને ઊભા 
રહી સરસ્વતીના પેટમાં મીઠો ધ્રાસકો પાડવો હતો, તેથી ખબર નહોતા આપ્યા. સાંજ 
પડી ગઈ હતી. સરસ્વતીના પિતાનું મકાન વસ્તી બહાર એકાંતે જ હતું. પોતે પગે ચાલતો ગયો. રસ્તે આસોપાલવનાં ઘી-ઝબોળ્યાં જેવાં પાંદડાં અને ભાલે વારણાં લેતાં હતાં. 
ગુલમોરનાં ઝાડ એના પગ પાસે ફૂલોના ખૂમચા પાથરતાં હતાં, પ્રીતિના પંથ, કોણે કહ્યું, દોહ્યલા હતા ? ઉગ્રભાગીને માટે તો મખમલે જ છાયેલા એ માર્ગો હતા.

લપાતો લપાતો એ દરવાજામાં પ્રવેશ્યો. આગળના ભાગમાં ન દેખાતી સરસ્વતી
પાછળના ચોગાનમાં બેઠી હશે : આંખો પર હાથ દાબી દેવાની મજા આવશે : ગુપચુપ દરવાજાની આગળી ભીડીને અંદર આગળ વધ્યો.

બંગલાની પાસે જતાં જ કોઈ ઝાડના ઝુંડમાંથી ઊભું થયું ? એના હાથમાં મેંદી
કાપવાની મોટી કાતર હતી. કાતર ઉગામતો જ એ સામે આવી ઘૂરકવા લાગ્યો. પૂછ્યું :
“કુણ છો ?”

“સાહેબ છે ?"

“પણ છાનામાના કેમ આવો છો ? જાવ, સાહેબ નથી.” પોતે જ સાહેબ બન્યો.

“બાઈ છે ?”

“નથી.”

“ક્યાં ગયાં છે ?”

“કાંપમાં.”

“કેટલું રોકાશે ?”

“પંદર દા’ડા.”

‘કાંપ’ શબ્દ સાંભળ્યો ત્યારે શિવરાજને ભાન થયું : સબ-જજને પંદર દિવસ રાજકોટ 
અને પંદર દિવસ કેમ્પમાં મુકામ નાખવાનો હુકમ હતો.

રાત્રિવાસ શિવરાજે એક મિત્રને ઘેર લીધો. વળતો આખો દિવસ એણે અહીંતહીં,
અનાથઆશ્રમોમાં, વનિતા વિશ્રામમાં ને ઇસ્પિતાલમાં ભટક્યા કર્યું. તે પછીની અરધી રાત 
સુધી સરસ્વતીને કાગળ જ લખ્યા કર્યો ?

“તમારી આંખો આડા હાથ ભીડીને મને ઊભેલો જોત તો તમારો માળી મારા

